
SUĠĠERIMENTI 

Il-Kumitat għall-Affarijiet Ekonomiċi u Monetarji jistieden lill-Kumitat għall-Baġits, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

A. billi skont stħarriġ reċenti l-maġġoranza taċ-ċittadini Ewropej huma favur impenn ulterjuri 

min-naħa tal-UE f'oqsma bħalma huma dawk tad-difiża u s-sigurtà, l-edukazzjoni u l-

innovazzjoni, u l-politiki soċjali u ekonomiċi, u li dawn għandhom implikazzjonijiet 

baġitarji;  

B. billi l-Brexit se jkollu impatt sinifikanti mil-lat ta' dħul tal-baġit tal-UE; 

C. billi l-kontribuzzjoni bbażata fuq l-ING ġiet stabbilita biex tibbilanċja n-nefqa li ma tkunx 

koperta minn dħul ieħor fil-livell tal-UE u, għaldaqstant, tista' tkun ta' natura residwa; billi 

s-sehem tal-kontribuzzjoni bbażata fuq l-ING żdied minn 13,2 % fl-1991 għal 66,3 % fl-

2016, u llum huwa s-sors ewlieni ta' finanzjament għall-baġit tal-UE; 

1. Jilqa' l-approċċ meħud fid-dokument ta' riflessjoni dwar il-futur tal-finanzi tal-UE, li 

skontu l-prinċipji bażiċi tal-baġit tal-UE jridu jkunu t-twassil ta' valur miżjud Ewropew 

apparagun tal-baġits nazzjonali, il-kisba ta' ekonomiji ta' skala, u l-iżgurar tal-iktar użu 

effiċjenti u mmirat tal-fondi tal-UE, sabiex "jikseb il-massimu lura minn kull euro 

minfuq";  

2. Jenfasizza li r-riforma tas-sistema ta' riżorsi proprji tal-UE m'għandhiex toħloq piż tat-

taxxa addizzjonali fuq iċ-ċittadini tal-UE u għandha tevita l-espansjoni tan-natura 

rigressiva tas-sistema ta' riżorsi proprji tal-UE; 

3. Jemmen li d-dipendenza eċċessiva fuq il-kontribuzzjoni bbażata fuq l-ING bħala s-sors 

ewlieni ta' finanzjament għall-baġit tal-UE tipperpetwa loġika ta' "juste retour"; jilqa' l-

ħidma tal-Grupp ta' Livell Għoli dwar ir-Riżorsi Proprji, u b'mod partikolari dawk il-

miżuri proposti li għandhom l-għan li jikkumpensaw is-sehem tal-kontribuzzjoni bbażata 

fuq l-ING; isostni li l-użu ta' riżorsi proprji ġenwini tradizzjonali u ġodda jista' tal-inqas 

jissostitwixxi parzjalment u b'hekk inaqqas il-kontribuzzjoni bbażata fuq l-ING; 

4. Iqis li r-riforma tas-sistema ta' riżorsi proprji għandha tkun iggwidata mill-prinċipji ta' 

sempliċità, stabbiltà, flessibbiltà, trasparenza, ġustizzja, demokrazija u valur miżjud tal-

UE, bl-għan li ċ-ċittadini jkunu jistgħu jifhmu aħjar kif jiġi ffinanzjat il-baġit tal-UE; 

5. Iqis li, kif enfasizzat fir-rapport tal-Grupp ta' Livell Għoli, għandha tingħata preferenza 

għal riżorsi proprji ġenwini b'ambitu Ewropew ċar;  

6. Jilqa' l-proposta tal-Grupp ta' Livell Għoli għall-viżjoni tiegħu tar-riżorsa proprja bbażata 

fuq il-VAT bl-għan li tkun iktar sempliċi, jitnaqqsu l-ispejjeż amministrattivi u tissaħħaħ 

ir-rabta mal-politika tal-VAT tal-UE u l-irċevuti reali tal-VAT; iqis li tali riforma tar-

riżorsa proprja bbażata fuq il-VAT tikkontribwixxi għall-ġlieda kontra l-frodi, l-evażjoni 

u l-evitar tat-taxxa b'mod aktar effettiv; iqis, barra minn hekk, li sistema ġusta għaċ-

ċittadini Ewropej fir-rigward tal-baġit tal-UE tiddependi esklużivament fuq sistema 

definittiva tal-VAT tal-UE, u r-riżorsi proprji relatati; 

7. Iqis li l-Kummissjoni, abbażi tal-konklużjonijiet tal-eżami mill-ġdid tad-Direttiva dwar 

bażi komuni konsolidata għat-taxxa korporattiva (BKKTK), għandha tipproponi t-termini 

u l-kundizzjonijiet għall-allokazzjoni ta' parti mid-dħul fiskali li jiġi ġġenerat mill-

BKKTK lill-baġit tal-Unjoni, sabiex il-kontribuzzjonijiet baġitarji tal-Istati Membri 

jitnaqqsu proporzjonalment; 

8. Jilqa' d-dibattitu dwar l-alternattivi possibbli fir-rigward ta' taxxi li jappoġġjaw l-isforzi 

tal-UE fl-indirizzar tal-isfidi ambjentali; 

9. Jenfasizza li għandu jiġi abolit kwalunke ribass mil-lat tad-dħul; iqis li l-proporzjon tal-

ispejjeż ta' ġestjoni li l-aġenziji doganali nazzjonali jirċievu fuq it-tariffi u fuq il-miżati 

llikwidati m'għandhomx jaqbżu l-ispejjeż amministrattivi assoċjati; 

10. Jilqa' l-intenzjoni tal-Kummissjoni li tressaq proposta dwar il-ħolqien ta' linja baġitarja 

għaż-żona tal-euro dedikata fi ħdan il-baġit tal-UE; 

11. Jenfasizza li, minkejja l-ħtieġa ta' riżorsi finanzjarji suffiċjenti għall-UE, huwa importanti 

li l-piż tat-taxxa fuq iċ-ċittadini ma jiżdiedx; 

12. Jieħu nota tal-"pakkett dwar l-UEM" tal-Kummissjoni tas-6 ta' Diċembru 2017, li jelenka 

l-proposti biex tinħoloq il-kariga tal-hekk imsejjaħ "Ministru Ewropew għall-Ekonomija 

u l-Finanzi", biex il-Mekkaniżmu Ewropew ta' Stabbiltà jinbidel f'Fond Monetarju 

Ewropew, u biex jiġu stabbiliti strumenti baġitarji ġodda għal żona tal-euro stabbli fi 

ħdan il-qafas tal-UE;  

13. Huwa tal-fehma li, sabiex jiġi żgurat li ż-żona tal-euro tkun ta' benefiċċju għaċ-ċittadini 

kollha, ikun tajjeb li tiġi stabbilita kapaċità baġitarja għaż-żona tal-euro b'linja baġitarja 

dedikata fil-baġit tal-UE, fi ħdan il-qafas tal-Unjoni iżda lil hinn mill-kalkoli tal-limitu 

massimu għall-impenji u l-pagamenti skont il-qafas finanzjarju pluriennali u fi ħdan il-

limiti legali tat-Trattati, filwaqt li jiġi evitat li jkun hemm duplikazzjoni tal-politiki 

eżistenti u mingħajr ma tinħoloq frammentazzjoni fi ħdan il-baġit; huwa favur li din il-

kapaċità baġitarja tkun mogħnija bil-mezzi u l-għodda li jippermettulha twettaq 

funzjonijiet ta' stabbilizzazzjoni makroekonomika; jenfasizza, madankollu, il-ħtieġa li l-

Istati Membri jikkonformaw mal-Patt ta' Stabbiltà u Tkabbir, inkluż fir-rigward tal-

klawżoli ta' flessibbiltà eżistenti tiegħu; jenfasizza wkoll il-ħtieġa li jiġu salvagwardjati l-

investimenti, jiġu evitati l-qgħad u n-nuqqas ta' sigurtà, jiġu pprovduti inċentivi għal 

riformi strutturali biex jiġu mmodernizzati l-ekonomiji tal-Istati Membri, ikun hemm 

konverġenza ekonomika u soċjali, u tissaħħaħ is-sistema finanzjarja fl-Ewropa kollha 

kemm hi;  

14. Iqis li, kif issuġġerit mill-Grupp ta' Livell Għoli, il-kapaċità baġitarja taż-żona tal-euro 

tista' tiġi ffinanzjata parzjalment permezz ta' riżorsi proprji li jkunu jistgħu jiġu 

implimentati faċilment fiż-żona tal-euro, bħal pereżempju sehem mid-dħul li jirriżulta 

minn taxxa fuq it-tranżazzjonijiet finanzjarji; jenfasizza madankollu li għandu jiġi evitat 

li fil-baġit ikun hemm rabta bejn tipi speċifiċi ta' dħul u nfiq;  

15. Iqis li għandha tiġi stabbilita rabta ċara bejn l-infiq tal-baġit u l-għanijiet strateġiċi, sabiex 

tiġi żgurata l-leġittimità demokratika tal-miżuri li jkun sar ftehim dwarhom fil-livell 

Ewropew; iqis li sabiex jiżdied l-appoġġ pubbliku favur ir-riżorsi proprji Ewropej, dawn 

għandu jkollhom komponent ċar ta' valur miżjud tal-UE; 

16. Iqis li d-demokrazija, it-trasparenza, u rabta ċara bejn it-teħid tad-deċiżjonijiet, l-

akkontabilità u r-responsabbiltà jirfdu l-leġittimità tal-politika pubblika fil-livell tal-UE u 

f'dak nazzjonali, b'mod partikolari fil-każ tal-politika baġitarja u fiskali; jieħu nota tal-

proposta magħmula mill-President tal-Kummissjoni għall-ħolqien tal-kariga, fi ħdan il-

Kummissjoni, tal-hekk imsejjaħ "Ministru Ewropew għall-Ekonomija u l-Finanzi"; iqis li 

dan jista' jtejjeb l-akkontabilità demokratika tal-governanza ekonomika tal-UE, b'mod 

partikolari vis-à-vis il-Parlament Ewropew;  

17. Iqis li d-deċiżjoni tal-Kunsill dwar ir-riżorsi proprji għandha tittieħed abbażi ta' 

involviment ikbar tal-Parlament Ewropew. 

